
	1.
	Ընթացիկ իրավիճակը և իրավական ակտերի ընդունման անհրաժեշտությունը

	
	
ՀՀ Կառավարության 09.09.2010թ. N 1251-Ն որոշմամբ սահմանված է, որ տրանսպորտային միջոցների հաշվառման/գրանցման համար անհրաժեշտ է ներկայացնել նաև գույքահարկի պարտավորությունների ամբողջական կատարման մասին տեղեկանք:
Որոշմամբ սահմանված չեն բացառությունները, մասնավորապես այն դեպքերը, երբ տրանսպորտային միջոցները ձեռք են բերվում հարկադիր էլեկտրոնային աճուրդով կամ սնանկության վարույթի աճուրդով: Տվյալ պարագայում տրանսպորտային միջոցները ձեռք բերող քաղաքացիների մոտ առաջանում են լրացուցիչ պարտավորություններ` մարելու նախորդ սեփականատիրոջ պարտքերը, քանի որ գործող որոշմամբ հաշվառող մարմնին պարտադիր պետք է ներկայացվի գույքահարկի պարտավորությունների վերաբերյալ ամբողջական կատարման մասին տեղեկանք: Հետևաբար, ուղղակիորեն խախտվում են տրանսպորտային միջոցները աճուրդով ձեռք բերող քաղաքացիների իրավունքները, քանի որ «Գույքահարկի մասին» ՀՀ օրենքի համաձայն` տրանսպորտային միջոցներն օտարելու դեպքում գույքահարկի գծով պարտավորությունները տվյալ դեպքում նոր սեփականատիրոջը չեն անցնում: 
«Գույքահարկի մասին» ՀՀ օրենքի.
1)  8-րդ հոդվածի 2-րդ մասի 2-րդ կետի (մինչև 23.12.2013թ. գործող խմբագրությամբ) համաձայն, ֆիզիկական անձանց պատկանող հարկվող օբյեկտը կամ դրա մի մասն օտարելու դեպքում նոր սեփականատիրոջն են անցնում օտարման օրվա դրությամբ տվյալ հարկվող օբյեկտի համար չմարված հարկային պարտավորությունները, իսկ օտարման օրվա դրությամբ գույքահարկի գծով այդ օրվան հաջորդող ժամանակաշրջանի համար վճարումների առկայության դեպքում նոր սեփականատիրոջ համար տվյալ հարկվող օբյեկտի գծով գույքահարկի պարտավորությունն առաջանում է (նախկին սեփականատիրոջ համար դադարում է) այդ ժամանակաշրջանին հաջորդող ամսվա 1-ից,
2) 13-րդ հոդվածի 4-րդ մասի (մինչև 23.12.2013թ. գործող խմբագրությամբ) համաձայն, ֆիզիկական անձինք տարեկան տեխնիկական զննության ենթակա փոխադրամիջոցների համար գույքահարկի գծով հարկային պարտավորություններն ամբողջությամբ կատարում են մինչև փոխադրամիջոցների` տվյալ տարվա տեխնիկական զննության ներկայացնելը, իսկ փոխադրամիջոցների գծով հարկային պարտավորություններ չունենալու վերաբերյալ տեխնիկական զննություն իրականացնող մարմիններ ներկայացվող տեղեկանքը գույքահարկ վճարողին տրամադրում է հաշվառող մարմինը:
«Գույքահարկի մասին» Հայաստանի Հանրապետության օրենքում լրացումներ և փոփոխություններ կատարելու մասին» 12.11.2013թ. ՀՕ-113-Ն օրենքով կատարված փոփոխություններին համապատասխան` օրենքի 8-րդ հոդվածի 2-րդ մասում բացառություն է կատարվել փոխադրամիջոցների համար: 23.12.2013թ.-ից սկսած` ֆիզիկական անձանց պատկանող փոխադրամիջոցն օտարելու դեպքում օտարման օրվա դրությամբ տվյալ հարկվող օբյեկտի համար չմարված հարկային պարտավորությունները նոր սեփականատիրոջը չեն անցնում: 
Միաժամանակ, փոխադրամիջոցի օտարման օրվա դրությամբ տվյալ հարկվող օբյեկտի գույքահարկի գծով այդ օրվան հաջորդող ժամանակաշրջանի համար վճարումների առկայության դեպքում նոր սեփականատիրոջ համար տվյալ հարկվող օբյեկտի գծով գույքահարկի պարտավորությունն առաջանում է օրենքով սահմանված ընդհանուր կարգով` հարկվող օբյեկտի նկատմամբ սեփականության իրավունքի ծագման ամսվան հաջորդող ամսվա 1-ից: Ընդ որում, փոխադրամիջոցի օտարման օրվան հաջորդող ժամանակաշրջանի համար վճարումների առկայության դեպքում հաշվառող մարմնի կողմից այդ գումարները հաշվանցվում են հարկ վճարողի գույքահարկի գծով այլ հարկվող օբյեկտների պարտավորությունների հաշվին, իսկ դրանց բացակայության դեպքում ֆիզիկական անձի դիմումի հիման վրա վերադարձվում են ոչ ուշ, քան դիմումը ստանալուց հետո՝ 30 օրվա ընթացքում։
«Գույքահարկի մասին» ՀՀ օրենքի 8-րդ հոդվածի` մինչև 23.12.2013թ գործող խմբագրությանը համապատասխան, փոխադրամիջոցի օտարման օրվա դրությամբ ֆիզիկական անձի փոխադրամիջոցի գծով գույքահարկի չկատարած պարտավորությունները նոր սեփականատիրոջն էին անցնում` անկախ գույքի էլեկտրոնային աճուրդով օտարվելու հանգամանքից: Օրենքի փոփոխություններից հետո, սակայն, ֆիզիկական անձանց պատկանող փոխադրամիջոցն օտարելու դեպքում օտարման օրվա դրությամբ տվյալ հարկվող օբյեկտի համար չմարված հարկային պարտավորությունները պետք է կատարվեն օտարողի կողմից, և քանի ներկայացված խնդրով որպես օտարող են հանդես գալիս ՀՀ ԱՆ ԴԱՀԿ ծառայությունը կամ սնանկության կառավարիչը, հետևաբար վերջիններիս վրա նման պարտավորություն չի կարող դրվել:
Տրանսպորտային միջոցը քաղաքացու կողմից հարկադիր էլեկտրոնային աճուրդով կամ սնանկության վարույթի աճուրդով ձեռք է բերման դեպքում անհրաժեշտ է հաշվի առնել «Սնանկության մասին» ՀՀ օրենքի 39-րդ հոդվածով սահմանված` պարտատերերի պահանջների բավարարման սառեցման (մորատորիումի) ժամանակ (մասնավորապես` պարտապանին սնանկ ճանաչելու մասին վճիռն օրինական ուժի մեջ մտնելու պահից) դրամական պարտավորությունների և պարտադիր վճարումների կասեցման առանձնահատկությունները: Oրենքի 80-րդ հոդվածի համաձայն` պարտապանի գույքի վաճառքից (օտարումից) ստացված (փոխհատուցված) միջոցները բաշխվում են նույն օրենքի 82-րդ հոդվածով սահմանված հերթականությամբ` կառավարչի կողմից հաստատված և պարտատերերի կողմից ընդունված (չառարկված) միջանկյալ բաշխման ծրագրին համապատասխան: Ընդ որում, համայնքների բյուջեների նկատմամբ առաջացած` հարկային, պարտադիր այլ վճարների, վարչարարությունից ծագած տուգանքների գծով պարտավորությունների բավարարման հերթը սահմանված է օրենքի 82-րդ հոդվածի 1-ին մասի «է» կետով: 
«Գույքահարկի մասին» ՀՀ օրենքի 13-րդ հոդվածի 4-րդ մասի (23.12.2013թ.-ից գործող խմբագրությամբ) համաձայն` ֆիզիկական անձինք տարեկան տեխնիկական զննության ենթակա փոխադրամիջոցների համար գույքահարկի գծով հարկային պարտավորություններն ամբողջությամբ կատարում են մինչև փոխադրամիջոցները տվյալ տարվա տեխնիկական զննության ներկայացնելը, իսկ փոխադրամիջոցի օտարման դեպքում՝ մինչև փոխադրամիջոցի օտարման պայմանագրից ծագող սեփականության իրավունքը գրանցելը։ Հաշվառող մարմնի կողմից փոխադրամիջոցների գծով հարկային պարտավորություններ չունենալու վերաբերյալ տեղեկատվության տրամադրման կարգը սահմանում է ՀՀ կառավարությունը։
Հաշվի առնելով վերոնշյալը` նշված դեպքում փոխադրամիջոցների գծով հարկային պարտավորություններ չունենալու վերաբերյալ տեղեկանքի տրամադրման հնարավորությունը խնդրահարույց է` նկատի ունենալով «Սնանկության մասին» ՀՀ օրենքի 39-րդ, 80-րդ և 82-րդ հոդվածների դրույթները: 
ՀՀ կառավարության որոշման նախագծի ընդունումը պայմանավորված է  տրանսպորտային միջոցը քաղաքացու կողմից հարկադիր էլեկտրոնային աճուրդով կամ սնանկության վարույթի աճուրդով ձեռք բերելու դեպքում` զրոյական տեղեկանքի ներկայացման հետ կապված խնդրով: 


	2.
	Առաջարկվող կարգավորման բնույթը

	
	       «Հայաստանի Հանրապետության կառավարության 2010 թվականի սեպտեմբերի 9-ի N 1251-Ն որոշման մեջ փոփոխություններ կատարելու մասին» ՀՀ կառավարության որոշման նախագծով առաջարկվում է  տրանսպորտային միջոցը քաղաքացու կողմից հարկադիր էլեկտրոնային աճուրդով կամ սնանկության վարույթի աճուրդով  ձեռք բերելու դեպքում`  զրոյական տեղեկանք չներկայացնել: Տվյալ դեպքում տրանսպորտային միջոցի հաշվառման համար հիմք ընդունել աճուրդի արձանագրությունը:
  

	3.
	Նախագծի մշակման գործընթացում ներգրավված ինստիտուտները և անձիք

	
	Նախագիծը կազմվել է ՀՀ տարածքային կառավարման նախարարության աշխատակազմի կողմից։


	4.
	Ակնկալվող արդյունքը

	
	Նախագծի ընդունման արդյունքում կկարգավորվեն քաղաքացու կողմից  տրանսպորտային միջոցը հարկադիր էլեկտրոնային աճուրդով կամ սնանկության վարույթի աճուրդով ձեռք բերելու դեպքում զրոյական տեղեկանքի ներկայացման հետ կապված հարցերը: 



 
	
	







                                                      ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 9-Ի N 1251-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» 

ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ 



	1.
	Այլ իրավական ակտերում փոփոխությունների և/կամ լրացումների անհրաժեշտությունը
         «Հայաստանի Հանրապետության կառավարության 2010 թվականի սեպտեմբերի 9-ի N1251-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունմամբ այլ իրավական ակտերում փոփոխություններ, լրացումներ կատարելու  անհրաժեշտություն չի առաջանում:


	2.
	Միջազգային պայմանագրերով ստանձնած պարտավորությունների հետ համապատասխանությունը
    «Հայաստանի Հանրապետության կառավարության 2010 թվականի սեպտեմբերի 9-ի N1251-Ն որոշման մեջ փոփոխություններ կատարելու մասին» ՀՀ կառավարության որոշման նախագծով սահմանված դրույթները համապատասխանում են միջազգային պայմանագրերով ստանձնած պարտավորություններին:

	
	













ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 9-Ի N 1251-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ

ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԿԱՄ ԵԿԱՄՈՒՏՆԵՐԻ ՓՈՓՈԽՄԱՆ ՎԵՐԱԲԵՐՅԱԼ

      «Հայաստանի Հանրապետության կառավարության 2010 թվականի սեպտեմբերի 9-ի N1251-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունմամբ ՀՀ պետական բյուջեի եկամտային և ծախսային մասերում փոփոխություններ չեն սպասվում:


